KONSTITUZIO-AUZITEGIAK HIDROKARBUROEN GAIAREN GAINEAN EMANDAKO DOKTRINA 
· Konstituzio-auzitegiaren 24/1985 epaia: PETRONOR
· EAEk energiaren arloan dituen eskumenak autonomia-estatutuaren 10.11 artikuluan kokatu behar dira, eta ez 10.30 artikuluan; azken hori industriaren arlo osoari buruz dituen eskumenei buruzkoa da.
· Petrolioa fintzeko lantegietako jarduera, erabat hartuta, ezin da sartu EAEk autonomia-estatutuaren 10.11 artikuluaren bitartez duen eskumen esklusiboaren barruan, baizik autonomia-estatutuaren 11.2 c) artikuluaren barruan, betiere artikulu hori Espainiako Konstituzioaren 149.1.25 artikuluarekin lotuz. Eskumen hori hor kokatzeko, ordea, merkatu bakarraren irizpidea da erabakigarria; alegia, petrolio-findegietako produkzioa batasun gisa dago proiektaturik eta arauturik, eta merkatu bakar batekin lotuta, eta merkatu horren ezaugarrien eta eskakizunen arabera zehazten da produkzio horretatik zenbat izango den Estatuko merkaturako eta zenbat esportaziorako, bai eta petrolioa fintzeko ahalmen hori zenbat haziko den enpresa bakoitzeko edo eskualde bakoitzeko ere, eta orobat beste zenbait faktore.
· Konstituzio-auzitegiak oinarrizkotzat dauzka produkzioaren mugari eta egiturari eragiten dieten erabakiak. Eta arrazoitzat ematen du erabaki horiek energia-sistema osoa alda dezaketela, elkarren artean duten loturagatik.
· Konstituzio-auzitegiaren 197/1996 epaia. GASOLINDEGIEN ARTEKO GUTXIENEKO TARTEA ETA SEGURTASUN-ESKAKIZUN GUTXIENEKOAK
· Konstituzio-auzitegiak adierazi izan du petrolioaren sektorea energiaren azpisektorea dela, berariazko azpisektorea.
· Hainbat eskumen-tituluk eragitea aldi berean: Onartu du petrolioaren azpisektorean hainbat eskumen-tituluk eragiten dutela aldi berean. Estatuaren eskumen-tituluen artean, EKaren 149.1.13 artikulua (ekonomia-jardueraren erabateko planifikazioa) eta 149.1.25 artikulua (energiaren araubidearen oinarriak) aipatzen ditu. Estatuaren eskumen horiek ez ezik, autonomia-erkidegoaren zenbait eskumenek ere eragiten dute aldi berean, hain zuzen ere oinarriak garatzeko –Estatuak ezartzen ditu–, eta arlo horretako legeria betearazteko dituzten eskumenek. 
· Estatuak erabateko ekonomia-jarduera zuzentzeko duen eskumenaren barruan  (EKaren 149.1.13 artikulua) sartzen ditu Konstituzio-auzitegiak “ekonomia-sektore zehatz batzuk antolatzeko jarraibideak eta erabateko irizpideak ezartzen dituzten arauak,  Estatuak emanak”; eta hor sartzen ditu, orobat, sektore bakoitzaren antolamenduaren barruan ezarritako helburuak iristeko beharrezkoak diren ekintza eta neurri bereziak. 
Estatuak, eskumen-titulu horren bitartez, honako ahal hauek ditu sektoreari buruz:
a)  Energia-sektorearen antolamendua arautuko duen oinarrizko araudia eman dezake. 

b) Horrez gain, ekonomia-jarduera koordinatzeko ahala du: 

· Koordinazio-ahal horiek, dena den, autonomia-erkidegoek betearazpenerako duten eskumena errespetatu behar dute.
· Sistemaren atalak osotasunean integratzea izan behar dute xede, eta Estatuak “harreman-sistemak eta -bitartekoak” onartuko ditu horretarako.
· Bitarteko edo sistema horiek betearazpen-eginkizunaren ostekoak izan daitezke, edo are prebentziokoak ere.
· Honako hau izango dute xede: elkarri eman beharreko informazioa eta homogeneotasun teknikoa ziurtatzea zenbait arlderditan, eta, orobat, Estatuko agintariek eta autonomia-erkidegoko agintariek, nork bere eskumenak gauzatzean, batera jardungo dutela ziurtatzea.
· Konstituzio-auzitegiak, bestalde, oinarrien ideia materiala aztertzean, honako hau hartzen du abiaburu:
· Oinarrizko printzipio gisa ulertu behar dira, halakotzat adierazirik egon edo ez; hots, indarrean dagoen legeriatik arrazoiaren bidez ondorioztatzen diren oinarrizko printzipio gisa.
· Gorteek zehaztu beharko dute zer ulertu behar den oinarrizkotzat; baina, behar izanez gero, Konstituzio-auzitegiak izango du eskumena oinarrizkotzat zer ulertu behar den erabakitzeko, Konstituzioaren interpretatzaile gorena denez gero.
· Oinarriak edo oinarrizko legeria araugintzako izendatzaile komun gisa hartu behar da, “konstituzionaltasun-multzoan eskumen-banaketarako ezarritako arauek eskatzen duten funtsezko batasun hori ziurtatzeko behar den izendatzaile komun gisa, hain zuzen”.
· Araugintza-marko bat da, Estatuaren lurralde osoan aplikatzekoa.
· Interes orokorraren aldeko berme bat, egonkortasunezkoa; izan ere, oinarriak egiturazko kontuei dagozkie, unean unekoei baino gehiago.
· Salbuespen gisa bada ere, eslei dakieke Estatuak ezartzen dituen betearazpen-neurri edo -jardunei ere oinarrizko izaera hori, baldin eta Estatuak uste badu betearazpen-neurri eta -jardun horiek ezinbestekoak direla berak oinarrien gainean duen eskumenaren xede objektibo hori iristeko, edo uste badu nahitaezko neurri osagarri direla. Horretarako gaitasuna, EKaren 149.1.13 artikuluaren bitartez ekonomiaren erabateko antolamenduaren gainean duen eskumenak ematen dio.
· Oinarrietatik abiaturik, autonomia-erkidegoek, beren interesak defendatze aldera, egoki deritzeten berezitasunak sar ditzakete beren eskumen-esparruan, dena delako gai horretan nori bere estatutuak ematen dion eskumen-esparruan, alegia.
· Gasolindegien arteko gutxieneko tarteak:
· Konstituzio-auzitegiak oinarrizkotzat jotzen du Estatuak gutxieneko tarte horiek ezartzeko ematen duen araudia.
· Hala ere, gutxieneko tarteen araubidea betetzen dela egiaztatzeko Estatuak gauzatzen duen jarduna ez dauka oinarrizkotzat, gai horretan eskumenak dituzten autonomia-erkidegoei dagokien betarazpen-eskumen hutsa baita hori, haren ustez.
· Estatu-erregistroak:
· Konstituzio-auzitegiak uste du Estatuak erregistro bakar bat sor dezakeela Estatu osorako.
· Eginkizunak: Datuak zentralizatu egingo direla bermatzea; zentralizazio hori informaziorako eta publizitaterako baizik ez da izango.
· Zentralizazio hori bermatze aldera, Estatuak beharrezko diren jarraibideak ezar ditzake, hala teknikoak nola koordinaziokoak.
· Estatuak onartu egin behar ditu gai horretan betearazpen-eskumenak dituzten autonomia-erkidegoek egindako inskribatze- baimentze- eta ezeztatze- eta baliogabetze-proposamenak, eta, onartu ere, proposamen lotarazle gisa onartu behar ditu.
· Estatuak aldez aurretik «erregistroan diren datuen gaineko» ziurtagiri bat eman beharra –ondoren autonomia-erkidegoek beren eskumeneko administrazio-baimenak eman ditzaten– ezin du Estatuak oinarrizko arau gisa ezar.
· Bestalde, bazen Estatuak emandako prozedura-araudi bat, «autonomia-erkidego bakoitzean izapidetzen ari ziren espedienteak» «hasitako unetik bertatik» Estatuko erregistroaren esku egon zitezen bete behar ziren prozedurak eta baldintzak erregelamenduz arautzeko aukera ematen zuena. Konstituzio-auzitegiak adierazi du araudi hori ez dela oinarrizkoa.
· Petroliotik eratorritako produktuak handizka banatzeko jarduerak baimentzea:
· Konstituzio-auzitegiak Estatuari esleitzen dio eskumen hori, betearazpen-neurria izan arren, oinarrizko izaera duelako.
· Konstituzio-auzitegiak «betearazpen-neurri edo -jarduntzat du, hain zuzen ere Estatuak, ekonomiaren erabateko antolamenduaren gaineko eskumena erabiliz, eta salbuespen gisa bada ere, oinarrizko izaera aitortzen dien horietakoa»; eta, Estatuak izaera hori aitortzen dio, hain zuzen, berak oinarrien gainean duen eskumenaren xede objektiboa iristeko ezinbestekotzat edo osagarri behar-beharrezkotzat duelako. 
· Kasu honetan, xede objektiboa honako hau da: «Petrolioaren erregai eratorriak Estatuaren lurralde osoan banatzen direla eta egokiro banatzen direla bermatzea» eta «segurtasunerako gutxieneko estok bat edukitzea». Konstituzio-auzitegiaren iritziz, «eragileei baimenak emateak...oso kontuan hartzeko moduko ondorioak ditu Estatuaren ekonomia osoan, erregaia jaso, bildu eta garraiatzeko instalazio eta bitartekoak eduki beharrarengatik, besteak beste».
· Petroliotik eratorritako produktuak xeheka banatzeko jarduerak baimentzea:
· Baimenok esleitzea gai horretan betearazpen-eskumenak dituzten autonomia-erkidegoei dagokiela dio.
· Haren ustez, ez dira ezinbestekoak oinarrizkoa den hori zaintzeko.
· Estatuari esleitzea, hondar gisa eta era zabalean, «autonomia-erkidegoenak ez diren gainerako eskumenak»:
· Konstituzio-auzitegiak ez du onartzen Estatuari «eskumenak horren era zabalean eta zehaztu gabean esleitzea» oinarrizkotzat jo daitekeenik.
· Oinarrizko izaera hori «dena delako jardunaren eduki materialetik» baizik ezin ondoriozta daiteke, eduki horren arabera baizik ezin baitaiteke zehaztu oinarrizko araudiari dagozkion berezko xedeak iristeko ezinbesteko neurria edo behar-beharrezko osagarria den.
· Segurtasunerako gutxieneko estokaren araubidea:
· Konstituzio-auzitegiak oinarrizko izaera esleitzen dio segurtasunerako gutxieneko estokaren araubidea ezartzen duen araudiari; EKaren 149.1.13 artikuluan oinarrituta dagi hori, araudi horren bitartez petrolioaren azpisektorearen energia-plangintzaren gaineko eskumena gauzatzen denez gero.
· Konstituzio-auzitegiak onartu egin du oinarrizko izaeraz eslei dakizkiokeela Estatuari gutxieneko estokaren gaiaren gaineko ikuskapen-, kontrol- eta zigortze-eskumenak –betarazpen-eskumenak, azken batean– berak zuzenki edo erakunde edo zuzenbide publikoko korporazio baten bitartez gauza ditzan. 
· Oinarrizko betearazpen-eskumen hauek petrolio-produktuak handizka banatzen dituztenei edo horiekin jarduten direnei baizik ez dizkie ezagutzen. 
· Estatuaren betearazpen-eskumen horiei oinarrizko izaera ezagutzeko, honako arrazoibide hauek ematen ditu:
· Zuzenbide publikoko korporazioa tresna gisa eratzen da, «erreserba estrategikoak egiaz eratzen eta mantentzen direla» zaintzeko (30 egunerako horniketa bermatu behar dute erreseraba horiek) eta «gutxieneko estokaren kontrola bermatzeko» tresna gisa, alegia.
· Gutxieneko estokaren araubidea energia-plangintzaren zerbitzurako da.
· Araubide horren xedea petrolioaren produktu eratorrien horniketa egokia eta jarraitua bermatzea da.
· Estatuaren erakunde horri esleitutako ikuskatze-, kontrol- eta zigor-eskumen horiek ezinbestekotzat ditu, oinarrizkoa dena babesteko eta horniketaren jarraitasuna bermatzeko.
· Konstituzio-auzitegiaren 108/1996 epaia, KATALUNIAR GASBIDEARI BURUZKOA
· Kataluniako autonomia-erkidegoak (bai eta EAEk ere) «energia produzitu, banatu eta garraiatzeko instalazioen gaineko» eskumena izango du honako kasu hauetan:
a) Garraio hori ez denean beren lurraldetik ateratzen eta
b) Energia horren aprobetxamenduak ez dionean beste probintzia edo autonomia-erkidego bati eragiten…

Eta, hori guztia, EKaren 149.1.25 artikuluaren kalterik gabe (EKaren arau horrek Estatuarentzat gordetzen du meatzeen eta energiaren araubidearen oinarrien gaineko eskumen esklusiboa»
· Estatuak, EKaren 149.3 artikuluaren bitartez, energia-garraiorako edozein instalazio baimentzeko eskumena du honako kasu hauetan:
a) Energia-garraioa EAEren lurraldetik kanpora ateratzen denean edo
b) Energia horren aprobetxamenduak beste probintzia edo autonomia-erkidego bati eragiten dionean.
· Auzia, hain zuzen, hau zen: ea gasbide horrek bigarren baldintza betetzen ote zuen, hau da, ea gasbidearen aprobetxamenduak beste probintzia edo autonomia-erkidego batzuei eragiten ote zien, Estatuko CAMPSA oliobide-sarekoa izaki.
· Konstituzio-auzitegiak, auzia eragin duen gasbidearen ezaugarri teknikoak ikusirik, autonomia-erkidegoari esleitzen dio gasbidearen gaineko eskumena, haren aprobetxamendua autonomia-erkidegoaren barnean baizik ez zela gertatzen iritzirik. Honako ezaugarri tekniko hauengatik zeritzon aprobetxamendu horri autonomia-erkidegoaren barruko:
· Gasbidea norabide bakarrekoa zen, eta lotzen zituen herrigune guztiak autonomia-erkidegokoak ziren.
· Ponpatze-gune bakarra zeukan.
· Ez zen asmorik instalazioak autonomia-erkidegoaz kanpoko aprobetxamendurik eskain zezan, ez baitzen aurreikuspen teknikorik oliobideak produktua Kataluniatik erabateko sarera garraia zezan.
· Petroliotik eratorritako produktuen garraioa Kataluniako autonomia-erkidegoan bizi ziren erabiltzaileentzat zen, batez ere.
· Konstituzio-auzitegiaren 223/2000 epaia PETROLIO-GAS LIKIDOTUAK (PGL)
· Estatuak PGLen banaketaz eta horniketaz arduratzen diren eragileen eta horniketa-enpresen gainean dituen zenbait betearazpen-eginkizunen oinarrizko izaera jartzen da auzitan.
· Araudi eztabaidatu horrek bi errealitate arautzen ditu: alde batetik, PGLen arloko handizkako eragileen jarduna; eta, bestetik, GLPen arloko txikizkako horniketa-enpresen jarduna.
· Hidrokarburoen sektorea arautzen duen Legeaz geroztik (34/1998 Legea):
a) Handizka aritzen diren eragileak: Jarduera honek Estatuko Administrazio Orokorraren baimena eta erregistroa behar ditu oraindik (3.2 e), 45 eta 48 artikuluak)
b) Xeheka jarduten diren horniketa-enpresak. Beharrezkoa da Administrazioak xehekako banaketaren jarduerarako baimena ematea (46. artikulua), nahiz eta 3. artikuluak ez duen zehazten zein Administraziok duen horretarako eskumena.
c) Segurtasuneko gutxieneko estoka: handizka aritzen diren banatzaileei eskatu ahal zaien gutxieneko estokaren gaineko kontrolak Estatuaren esku jarraitzen du; xeheka aritzen diren banatzaileen eta kontsumitzaileen kontrola autonomia-erkidegoei esleitzen zaie.
· Eskumenak kokatzea: PGLak banatzeko jarduera barne-merkataritzaren eta energiaren araubidearen gaietan kokatzen ditu konstituzio-auzitegiak. Estatuak, gai horretan, oinarrizko arauak emateko eskumena du, EKaren 149.1.13 eta 149.1.25 artikuluen bitartez.
· Inskribatzeko eta erregistroko kalifikazioa egiteko eskumenak
a) Handizka aritzen diren eragileen kasuan: Estatuari esleitzen zaio eskumen hori.
b) Xeheka aritzen diren horniketa-enpresen kasuan: autonomia-erkidegoei esleitzen zaie eskumen hori.
· Handizka aritzen diren eragileei baimena eta erregistroko inskripzioa emateko eskumena Estatuari esleitzeko Konstituzio-auzitegiak emandako arrazoiak:
· Eragile hauek Estatuaren lurralde osoko horniketa egin behar izaten dute, eta, horretarako, biltegiak beharko dituzte Estatuaren lurralde osoan, zehatz esatera, segurtasunerako gutxieneko estokerako biltegiak beharko dituzte. Eta, hori dela-eta, erregistroko inskripzioa egiteko baimena eman baino lehen, dagozkion egiaztapen teknikoak egin beharko dira halabeharrez, eta egiaztapen horiek autonomia-erkidego batean baino gehiagotan egin beharko dira.

· Estatuaren lurralde osora hedatzeko irizpideak, ordea, ez du berez erregistroko baimen zentralizatua eskatzen, zeren eta Estatuaren oinarrizko araudiak kasuan-kasuan ezar baititzake eskumena duen autonomia-erkidegoa zein izango den zehazteko kokatze-irizpideak.
· Nolanahi ere, baimen horri beste betebehar batzuek ere eragiten diote, eta betebehar horiek hainbat autonomia-erkidegoren lurraldeetara hedatzen dira, eta, horrenbestez, autonomia-erkidego horiek ikuskapeneko eta kontroleko betearazpen-jardunak egin beharko dituzte.
·  Baimena emateko ebazpena eta betearazpen-eginkizun osagarriak zatikatzea eragozteko, hainbat autonomia-erkidegok parte hartu beharko lukete prozeduran; hartara, ordea, baliteke autonomia-erkidego horien interesak bat ez etortzea, eta are kontrajarriak izatea ere, eta, hortaz, Estatua da dena delako baimen hori eman behar duena. 
· Xeheka aritzen diren eragileei baimena eta erregistroko inskripzioa emateko eskumena Estatuari esleitzeko Konstituzio-auzitegiak emandako arrazoiak:
· Baimena eremu geografiko jakin baterako ematen da, kasu honetan.
· Oinarrizko araudiaren xedea lurralde jakin batean PGLak banatuko direla bermatzea da; horniketa hori guztiz berma dezake kasuan kasuko autonomia-erkidegoak enpresaren jardueraren eremuaren barruan.
· Autonomia-erkidegoak inskripziorako baimena eman dezake, bai eta inskripzioa ezeztatu ere; orobat egin ditzake inskripzio horren aurreko edo ondoko ikuskapen-jardunak inolako eragozpenik gabe.
· PGLen horniketan aritzen diren enpresak Erregistro Zentralean inskribatze hutsak ez ditu urratzen autonomia-erkidegoek gai horren gainean dituzten eskumenak, non eta autonomia-erkidegoek emandako baimenen gaineko publizitatea eta orotariko informazia ematea beste edukirik ez duen inskripzio horrek.
· Segurtasuneko gutxieneko estoka:
· Konstituzio-auzitegiaren ustez ez dira berez merkaturatze-tresnak, baizik eta horniketarako berme-sistema bat.
· Aurreko horretatik ondoriozta daiteke «segurtasuneko gutxieneko estokaren bermea eta berme horri darizkion ondorio juridikoak energia-sektorea antolatzeko oinarrizko printzipioak direla (EKaren 149.1.25 artikulua)».
· «…Kasu larrietan sektore, azpisektore eta gizarteko eta ekonomiako arlo batzuen eta besteen ohiko jarduera –azken kontsumitzaileen jarduna barne– bermatzea du xede segurtasuneko gutxieneko estokak. Eta, horrenbestez, ondorio hau atera dezakegu: horiek erabateko planifikazioa arautzeko neurriak dira, peto-petoak (EKaren 149.1.13)».
· Konstituzio-auzitegiak oinarrizko izaera aitortzen dio segurtasuneko gutxieneko estokaren neurria murrizteko baimenari, eta, hortaz, Estatuari dagokio baimen hori ematea. Eta, arrazoitzeko, honako hau dio: «baimen hori emateko, Estatu osoko merkatuaren erabateko balorazioa egin behar da», eta Estatuak baino ezin du hori eraginkortasunez egin.

· Kontsumitzaileek jakinarazi egin behar diote Estatuari behar duten horniketa beste nonbaitetik, eragile eta enpresa hornitzaileez besteko bitartekoren batetik eskuratuko dutela. Bada, Konstituzio-auzitegiak ukatu egiten dio oinarrizko izaera betebehar horri. Arrrazoi hau ematen du horretarako: jakinarazpen hori kontsumitzaileak berak kontsumitzeko behar duen gutxieneko estokari dagokio, ez du zerikusirik merkatu baten horniketarekin.
· Carles Viver Pi-Sunyer jaunak emandako boto partikularra: 
· Zalantzan jartzen du Estatuari esleitzea, oinarrizkoa delakoan, enpresa hornitzaileengandik informazioa zuzenki jasotzeko ahalmena, bai eta Estatuak agiriak eta informazio osagarria bere kabuz egiaztatu eta eskatzeko ahalmena ere.
· Uste du autonomia-erkidegoen betearazpen-eskumenak urratzen direla barne-merkataritzaren eta energia-araubidearen gaietan.
· Haren ustez, eskumen hori partekatua da, eta betearazpena era dezentralizatuan gauzatu behar denez, eskumen horiek ere halaxe gauzatu behar dira. Beste era batera esanez, Estatuak badu informazio hori eskuratzea, baina “autonomia-erkidegoen” bitartez.
· Haren ustez, salbuespenezko kasu batzuetan baizik ezin dira betearazpen-eskumen horiek Estatuaren esku utzi eta zentralizatu: «autonomia-erkidegoei esleitutako betearazpena era dezentralizatuan gauzatuz gero Estatuaren oinarrizko eskumena ezin gauzatu denean, hain zuzen».
· Haren iritziz, Estatuari informazio hori bere kabuz eskura dezan eta egiaztatze-eginkizunak bere kabuz bete ditzan utziz gero, «bikoiztasun bat gertatuko litzateke eskumenetan, eta bikoiztasun hori gure antolamenduak eskumenak banatzeko ezarritako sistemaren logik juridikotik kanpo dago, zeren eta, gai batean Estatuaren zein autonomia-erkidego baten eskumenek batera eragiten duten kasu zehazki finkatuetan izan ezik, eskumenak ez bikoiztea edo eskumenak bereiztea da antolamendu horren hatsapena».
[image: image1.png]


[image: image2.png]




2004/12/14

8

